
Semana da Deputación na Escola 
Un ano máis,  o noso centro participou na Semana da Deputación na Escola que este curso leva por 

título:  Das vías romanas á modernidade. 

Na asignatura de Bioloxía e Xeoloxía, para celebralo,  decidimos centrarnos nun espazo protexido 

do Camiño Norte que supón a fronteira natural entre Galicia e Asturias: A Ría de Ribadeo. 

Co alumnado de 4º ESO, como práctica de ecoloxía fixemos unha serie de actividades relacionadas 

coa Ría de Ribadeo, das que adxuntamos fotografías: 

- Saída á Ría para conmemorar o Día Mundial dos Humedais e observar aves invernantes 

como garzas reais, garcetas, cullereiros, cormoráns, zarapitos, correlimos ou os patos 

asubión e rabudo ós que se lles debe que a Ría sexa Zona ZEPA, é dicir, Zona de Especial 

Protección para as Aves. No seguinte enlace da páxina web do centro, figura a 

información da saída:  https://www.edu.xunta.gal/centros/iesribadeo/?q=node/582 

- Estudo dos diferentes peteiros das aves adaptados ós distintos tipos de alimentación 

(pico arpón como o da garza real, pico abrecunchas como o do ostreiro, pico filtrador 

como o dos patos, pico sensorial dos zarapitos, pico ganchudo dos cormoráns ou pico 

para todo das gaivotas 

- Estudo dos grandes grupos de vexetación en función da salinidade: pradeiras 

mergulladas de Herba do mar (Zostera sp), xuncais de distintas especies (Juncus sp, 

Scirpus maritimus) e carrizais de Phragmites australis. 

- Análise das Figuras de Protección da ría de Ribadeo: Zona ZEPA, Reserva da Biosfera Río 

Eo, Oscos e Terras de Burón, Zona LIC, Espazo RAMSAR, Rede Natura 2000 

- Estudio dos recursos biolóxicos da ría (ameixa fina, ameixa xaponesa, ostra xaponesa e 

longueirón entre outras especies) 

- Reflexión acerca de como unha especie pode converterse en invasora: trátase da ostra 

xaponesa ( Crassostrea gigas) introducida para o cultivo fai 30 anos e comercializada 

baixo o nome de Ostras del EO, pero que debido á súa excelente adapatación ó medio se 

está convertendo nunha especie invasora en numerosas costas do mundo por ser a ostra 

máis cultivada.  

Na materia de Xeografía e Historia, o alumnado de 1º da ESO tivo a oportunidade de acercarse á 

realidade da súa provincia a través do libro Das vías romanas á modernidade. Aínda que por razóns 

de temporalización os contidos que se tratan serán traballados a final do presente curso, ao longo da 

semana tiveron a oportunidade de achegarse a moitos conceptos xeográficos que xa coñecían e a 

outros de carácter histórico que teñen por coñecer, pero cos que tiveron un primeiro achegamento 

á disciplina. 

A pertinencia dos temas que nel se tratan fundaméntase no currículo mesmo da materia de Xeografía 

e Historia: 

 Analizar e identificar distintos tipos de mapas, localizando nel espazos xeográficos e lugares. 

O libro amosa un mapa coa división comarcal da provincia de Lugo e outros dous co 

percorrido dos distintos camiños. 

 Ser capaz de describir as peculiaridades do noso medio físico. Describe a nosa provincia como 

unha entidade con personalidade propia no conxunto de Galicia, ademais de salientar a gran 

variedade de climas e microclimas que favorecen a existencia de distintos ecosistemas.  

https://www.edu.xunta.gal/centros/iesribadeo/?q=node/582


 Coñecer os principais espazos naturais da nosa contorna. Afonda, por exemplo, na descrición 

dos distintos espazos protexidos cos que contamos. 

 Coñecer, describir e valorar a acción do ser humano sobre o ambiente e as súas 

consecuencias. Permite reflexionar ao alumnado sobre cuestións que modifican o seu medio 

máis inmediato como poden ser os vertidos incontrolados de lixo, os incendios, etc. 

 Recoñecer que o pasado non está “morto e enterrado”, senón que determina o presente e os 

posibles futuros e espazos, ou inflúe neles. Establecer conexións entre o pasado da Hispania 

romana e o presente. Chámase a atención sobre o feito de que na actualidade moitos dos 

trazados das modernas vías de Galicia, Asturias e norte de Portugal seguen itinerarios 

parellos e superpostos aos trazados marcados por Roma. 

A publicación e posterior divulgación deste tipo de materiais no eido educativo é de gran utilidade 

para que o alumnado poida establecer conexións máis facilmente entre os contidos estudados na 

aula e a súa contorna máis inmediata. 

 

 

Fdo: Mirian Bouso e Susi Besteiro (profesoras de Xª e Hª e Bioloxía) 

 

 

 

 


